
 Монгол Улсын Их Хурлын 2018 оны намрын ээлжит чуулганы 

Төсвийн байнгын хорооны 11 дүгээр сарын 21-ний өдөр 

/Лхагва гараг/-ийн хуралдааны товч тэмдэглэл


Төсвийн байнгын хорооны дарга Б.Чойжилсүрэн ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 19 гишүүнээс 11 гишүүн ирж, 57.8 хувийн ирцтэйгээр хуралдаан 17 цаг 35 минутад Төрийн ордны “Их Эзэн Чингис хаан” танхимд эхлэв. 


Чөлөөтэй: Ц.Даваасүрэн, Ч.Хүрэлбаатар, Ш.Раднаасэд, Ж.Эрдэнэбат;


Эмнэлгийн чөлөөтэй: Ж.Батзандан;

Тасалсан: Б.Наранхүү, З.Нарантуяа, С.Эрдэнэ. 

Байнгын хорооны дарга Б.Чойжилсүрэн хэлэлцэх асуудлын дараалалд Монгол Улсын Ерөнхий аудитор Д.Хүрэлбаатарыг үүрэгт ажлаас нь түдгэлзүүлэх тухай асуудлыг оруулах горимын санал гаргав. 

Б.Чойжилсүрэн: Горимын саналыг дэмжье гэсэн санал хураалт явуулъя.

Зөвшөөрсөн:
 8

Татгалзсан:

 2


Бүгд:


10


80.0 хувийн саналаар дэмжигдлээ.  

Горимын санал дэмжигдсэн тул Монгол Улсын Ерөнхий аудитор Д.Хүрэлбаатарыг үүрэгт ажлаас нь түдгэлзүүлэх тухай асуудлыг хэлэлцэх асуудлын дараалалд оруулахаар тогтов. 

Нэг. Онцгой албан татвараас чөлөөлөх тухай хуульд өөрчлөлт оруулах тухай хуулийн төсөл болон хамт өргөн мэдүүлсэн Улсын Их Хурлын тогтоолын төслүүд /Засгийн газар 2018.06.15-ны өдөр өргөн мэдүүлсэн, анхны хэлэлцүүлэг/
Хэлэлцэж буй асуудалтай холбогдуулан Зам, тээврийн хөгжлийн дэд сайд Л.Халтар, Зам, тээврийн хөгжлийн яамны Төмөр зам, далайн тээврийн бодлогын хэрэгжилтийг зохицуулах газрын ахлах мэргэжилтэн Л.Булганхүү, мөн газрын мэргэжилтэн Д.Жавхлан, Улаанбаатар Төмөр зам хувь нийлүүлсэн нийгэмлэгийн Замын орлогч дарга Г.Ганболд, мөн нийгэмлэгийн Замын даргын зөвлөх Т.Очирхүү, Р.Раш, Зардал тооцоо шинжилгээний хэлтсийн дарга Ц.Дуламжав, Сангийн яамны Орлогын хэлтсийн дарга Б.Тэлмүүн, мөн яамны Өрийн удирдлагын хэлтсийн дарга Б.Сүх-Очир нар оролцов. 

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх Ё.Энхсайхан, Б.Гандулам, референт Г.Нарантуяа, С.Дунжидмаа нар байлцав.

Хуулийн төсөлтэй холбогдуулан Улсын Их Хурлын гишүүн Б.Баттөмөрийн   тавьсан асуултад Зам, тээврийн хөгжлийн дэд сайд Л.Халтар хариулж, тайлбар хийв. 
Байнгын хорооны дарга Б.Чойжилсүрэн уг асуудлыг хэлэлцэхэд Сангийн сайд Ч.Хүрэлбаатар, Зам, тээврийн хөгжлийн сайд Я.Содбаатар нар байлцах шаардлагатай байгаа талаар хэлж, сайд нарыг ирэх хүртэл дээрх асуудлыг хэлэлцэхийг түр хойшлуулав.

Уг асуудлыг 12 цаг 45 минутад түр хойшлуулж, дараагийн асуудлыг хэлэлцэв.


Хоёр. Монгол Улсын Ерөнхий аудиторыг үүрэгт ажлаас нь түдгэлзүүлэх тухай


Хэлэлцэж буй асуудалтай холбогдуулан Монгол Улсын Их Хурлын дарга М.Энхболд, Монгол Улсын Их Хурлын Тамгын газрын Ерөнхий нарийн бичгийн дарга Ц.Цолмон, Монгол Улсын Ерөнхий аудитор Д.Хүрэлбаатар нар оролцов.

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх Ё.Энхсайхан, Б.Гандулам, референт Г.Нарантуяа, С.Дунжидмаа нар байлцав.

Монгол Улсын Их Хурлын дарга М.Энхболд Монгол Улсын Ерөнхий аудиторыг үүрэгт ажлаас нь түдгэлзүүлэх тухай саналаа танилцуулав.

Танилцуулгатай холбогдуулан Улсын Их Хурлын гишүүн Ж.Мөнхбатын тавьсан асуултад Улсын Их Хурлын дарга М.Энхболд хариулж, тайлбар хийв.

Улсын Их Хурлын гишүүн Ц.Нямдорж, Ж.Мөнхбат нар үг хэлэв.

Б.Чойжилсүрэн: 1.Монгол Улсын Ерөнхий аудитор Доржсүрэнхорлоогийн Хүрэлбаатарыг үүрэг ажлаас нь түдгэлзүүлэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:
11

Татгалзсан:

 0


Бүгд:


11


100 хувийн саналаар дэмжигдлээ.  

Байнгын хорооноос гарах санал, дүгнэлтийг Улсын Их Хурлын гишүүн Д.Тогтохсүрэн Улсын Их Хурлын чуулганы нэгдсэн хуралдаанд танилцуулахаар тогтов. 

Хуралдаан 37 минут үргэлжилж, 19 гишүүнээс 11 гишүүн ирж, 57.8 хувийн ирцтэйгээр 12 цаг 57 минутад завсарлаж, 15 цаг 39 минутад хуралдааныг маргааш үргэлжлүүлэхээр хойшлуулав. 

Тэмдэглэлтэй танилцсан:


ТӨСВИЙН БАЙНГЫН


ХОРООНЫ ДАРГА                                                        Б.ЧОЙЖИЛСҮРЭН


Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ                                                                    П.МЯДАГМАА
МОНГОЛ УЛСЫН ИХ ХУРЛЫН 2018 ОНЫ НАМРЫН ЭЭЛЖИТ ЧУУЛГАНЫ ТӨСВИЙН БАЙНГЫН ХОРООНЫ 11 ДҮГЭЭР САРЫН 21-НИЙ 

ӨДӨР /ЛХАГВА ГАРАГ/-ИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ

Б.Чойжилсүрэн: Төсвийн байнгын хорооны 2018 оны 11 дүгээр сарын 21-ний өдрийн хуралдааны ирц 52.6 хувьтай хүрсэн тул Байнгын хорооны хуралдаан нээснийг мэдэгдье. 

Та бүхэнд Байнгын хорооны хуралдаанаар хэлэлцэх асуудлыг танилцуулъя. 

Байнгын хорооны хуралдаанаар хэлэлцэх асуудал дууссан тул Байнгын хорооны хуралдаан хаасныг мэдэгдье. Гишүүдэд баярлалаа. 

1.Онцгой албан татвараас чөлөөлөх тухай хуульд өөрчлөлт оруулах тухай хуулийн төсөл болон хамт өргөн мэдүүлсэн Улсын Их Хурлын тогтоолын төсөл Засгийн газар 2018.06.15-ны өдөр өргөн мэдүүлсэн, анхны хэлэлцүүлгийг хийнэ. 

Хоёр дахь асуудал байна. Гишүүдэд бас танилцуулъя. Улсын Их Хурлын дарга Энхболд даргаас Төсвийн байнгын хороон дээр ийм асуудал, бичиг ирсэн. Монгол Улсын Ерөнхий аудиторыг албан тушаалаас нь түдгэлзүүлэх тухай. 

Монгол Улсын Ерөнхий аудитор Хүрэлбаатар нь Төрийн аудитын тухай хуулийн 13 дугаар зүйлийн 13.10 дахь хэсгийг үндэслэн Монгол Улсын Ерөнхий аудиторыг албан тушаалаас түдгэлзүүлж өгөхийг хүсэж Улсын Их Хурлын даргад хүсэлтээ ирүүлсэн. Мөн асуудлаар эх бүхий байгууллагын санал ирсэн байна. Иймд Монгол Улсын Ерөнхий аудитор Хүрэлбаатарыг албан тушаалаас нь түдгэлзүүлэх асуудлыг хэлэлцүүлж өгнө үү гэсэн ийм хоёр дахь асуудал байна. Энэ өнгөрсөн даргын зөвлөлийн хуралдаан дээр энэ асуудал хэлэлцэгдээгүй учраас би горимын саналын гаргаж байна. Хоёр дахь асуудал дээр энийг хэлэлцье гэдэг дээр дэмжиж өгөөч гэдэг ийм санал явуулж байна. Хэлэлцэхийг дэмжье гэдгээр санал хураалт явуулъя. 

Санал хураалтад 10 гишүүн оролцож, санал 80 хувиар дэмжигдлээ. Ингээд хоёр асуудал орж байна. Хэлэлцэх асуудалтай холбоотой саналтай гишүүд байна уу. Алга байна хэлэлцэх асуудлаа баталъя. 

Нэг дэх асуудлаа хэлэлцье. Онцгой албан татвараас чөлөөлөх тухай хуульд өөрчлөлт оруулах тухай хуулийн төсөл болон хамт өргөн мэдүүлсэн Улсын Их Хурлын тогтоолын төсөл хэлэлцэж эхэлье. Засгийн газар 2018.06.15-ны өдөр өргөн мэдүүлсэн, анхны хэлэлцүүлэг явуулъя. 

Ажлын хэсэг хүрэлцэн ирсэн байгаа танилцуулъя. Халтар Зам, тээврийн хөгжлийн дэд сайд, Булганхүү Зам, тээврийн хөгжлийн яамны Төмөр зам, далайн тээврийн бодлогын хэрэгжилтийг зохицуулах газрын ахлах мэргэжилтэн байна уу. Жавхлан Зам, тээврийн хөгжлийн яамны Төмөр зам, далайн тээврийн бодлогын хэрэгжилтийг зохицуулах газрын мэргэжилтэн, Ганболд Улаанбаатар Төмөр зам хувь нийлүүлсэн нийгэмлэгийн Замын орлогч дарга, Очирхүү Улаанбаатар төмөр зам, хувь нийлүүлсэн нийгэмлэгийн Замын даргын зөвлөх, Раш Улаанбаатар төмөр зам хув нийлүүлсэн нийгэмлэгийн Замын даргын зөвлөх, Э.Бямбажав Сангийн сайд асан, Дуламжав Улаанбаатар төмөр зам, хувь нийлүүлсэн нийгэмлэгийн зардал тооцоо шинжилгээний хэлтсийн дарга гэсэн ийм ажлын хэсэг байгаа юм байна. Үүн дээр Сангийн яамнаас хүмүүс ирсэн үү нэмээд оруулъя. Дуудаарай.

Сангийн яамных орж ирэх хооронд хууль, тогтоолын төслийн талаар төсөлтэй холбогдуулан хууль санаачлагчаас асуулт асуух гишүүдийн нэрсийг авъя. Баттөмөр гишүүнээр тасалъя. Баттөмөр гишүүн асуултаа асууя. 

Б.Баттөмөр: Надад хоёр асуулт байна. 2014 он хүртэл үндсэндээ онцгой татварт 2.2 тэрбум төгрөг жил бүр төлж байсан байна. 2015 он болонгуут л 20 тэрбум болж. Энэ судалгаа энэ тэр үзэхээр жилд төмөр замын ачаалал ингэж 10 дахин өсөөгүй, тээвэр 10 дахин өсөөгүй байна. Яагаад гэв гэнэт ингээд энэ онцгой албан татварын хэмжээ 10 дахин өсөж байгаа гэсэн нэг ийм асуулт байгаа. 
Хоёр дахь асуултыг Засгийн газраас асууя. Энэ тэр Мон П-1, Мон П-2 гээд төслүүд дээр төлөгдөх тэр гэрээнүүдэд байгаа тооцсон зээлийн алданги, зээлийн үндсэн болон хүүгийн төлбөрөөс 73.8 тэрбум төгрөгийг суутгая гэсэн байна. Энэ бол гадаад зээлийг буцаж төлөх болон Монгол Улсын өөрөөр хэлбэл энэ зээлийн буцаан төлөлттэй холбоотой эрсдэл үүсгэх Монгол Улсын гадаад өрийн тэр дарамтад орох гээд олон үзүүлэлтүүдтэй харшлах юм байна уу. Засгийн газар энийгээ юу гэж бодож байгаа вэ. Тайлбар өгөөч гэсэн ийм хоёр асуулт байна. 
Б.Чойжилсүрэн: Хэн хариулах юм бэ. Ажлын хэсэг Халтар сайд хариулах уу. Хоёрдугаар микрофон.

Л.Халтар: Баттөмөр гишүүний асуултад хариулъя. 2014 онд 2.2 тэрбум төгрөг жилд дунджаар 15 онд 20 тэрбум. Ачаа тээврийн хэмжээ бол тодорхой хувиар өсөж байгаа. Зүгээр энэ бол шууд нөлөөлөл биш. Мэдээж ачаа тээврийн хэмжээ өссөн зардал, дизелийн түлшний зардал өсөж байгаа. Гол юу яаж байгаа нь бол татварын хэмжээ нэмэгдсэн дээрээс нь валютын ханшийн зөрүү гэсэн ийм хоёр үндэслэлээр нэмэгдсэн байна. 

Б.Чойжилсүрэн: Баттөмөр гишүүн тодруулъя. 

Б.Баттөмөр: Тээх ачааны хэмжээ авч байгаа импортоор авч байгаа шатахууны хэмжээ төлсөн татвар энэ тэр бол нэмэгдэнэ. Гэхдээ арав дахин өсмөөргүй юм бараг, найм, ес дахин өссөн байна. 2.6 чинь 20 тэрбум болсон байх юм. Энд алданги гэдэг юм чинь яваад байгаа юм биш үү л гэсэн санал байна. 

Б.Чойжилсүрэн: Ажлын хэсгийн хоёрдугаар микрофон. 

Халтар: Баттөмөр гишүүний хэлж байгаа зөв. Алдангийн юм бол энэ дотор бас явж байгаа. Нийт алдангийн хэмжээ 27.2 тэрбум гэсэн тоо байгаа юм. 
Б.Чойжилсүрэн: Гишүүд асуулт асууж, хариулт авлаа. Хууль тогтоолын төслийн талаар санал хураалт явуулна. 

Байнгын хорооны гишүүдэд яаралтай тараачих. Гишүүдэд тараасан уу. Энэ саналыг миний бие гаргая. Чойжилсүрэн гишүүний санал. Болно эхлээд уншъя. 

1 дэх санал байна. Тогтоолын төслийн тогтоох хэсгээс БНМАУ-ын Засгийн газар ба Зөвлөлт засагт нийгэм журамт Бүгд найрамдах холбоот улсын Засгийн газар хооронд байгуулсан Монгол Зөвлөлтийн хувь нийлүүлсэн нийгэмлэгийг үүсгэн байгуулах тухай хэлэлцээрийн 8 дугаар зүйлийн “Ж хэсгийг” гэснийг хасах гэсэн юм. Санал оруулж байгаа юм байна. Асуулттай гишүүд байна уу. Мөнхбат гишүүн асууя. 

Ж.Мөнхбат: Би энэ дээр зүгээр тайлбар маягийн л юм хэлье гэж байгаа юм. одоо энэ дээр чинь уг нь энэ түлшний шатахууны асуудлыг ярихад чинь Сангийн сайд орж ирээд сууж байдаг ёстой л доо. Сангийн яам алга, Зам, тээврийн сайд нь хаачсан юм бэ. Шадар сайд аа. Зам, тээврийн сайд нь байхгүй. Засгийн газар сайд нараа ажил төрөлд нь Нямдорж сайдаас өөр хүн алга байна шүү дээ. Хуулийн сайд энийг чинь тайлбарлаад суултай нь биш. Ер нь сүүлийн үед сүүлийн хэсэг хугацаанд энэ Засгийн газрын сайд нарын үнэн дүр төрх нүүр царай ийм л байгаа шүү дээ. Төсөв ярихад Сангийн сайд нь орж ирдэггүй Байнгын хороон дээр. Хориг ярихад Сангийн сайд нь Шадар сайд нь орж ирдэггүй. Сайд томилох гэхээр Ерөнхий сайд нь орж ирдэггүй.
 Өнөөдөр энэ түлшний асуудал гэдэг Монгол Улсын хэмжээний шатахууны үнийн асуудал энэ долларын валютын ханшийн асуудал гэдэг чинь одоо Монгол Улсын эдийн засаг энэ ард түмний кармаг тэмтэрсэн хамгийн том асуудал болсон байгаа шүү дээ. Тэгээд саяхан валютын ханш ярихад Сангийн сайд нь байдаггүй. Өнөөдөр шатахууны асуудлыг түлшний асуудал ярьж байхад Сангийн сайд нь байхгүй Зам, тээврийн сайд нь байхгүй. Ийм л байдалтай өнөөдөр Монголын төр Засгийн газрын үйл ажиллагаа явж байгаа шүү дээ. Үүнээс чинь болоод Улсын Их Хурал гацаж байгаа шүү дээ. 
Хоёр гурав хоног Засгийн газрын сайд нар Хууль зүйн байнгын хорооны гишүүдийг хуралдаан битгий суу гэж утасдсаар байгаад хуралдаа суухгүй байсаар байгаад өнөөдөр арай чүү чаа нэг юм ирц нь хүрч хурлаа хийсэн нь бас үнэн шүү дээ. Тэгээд болохгүй бүтэхгүй юм болохоор хэдэн муу Их Хурлын гишүүд рүүгээ мань мэт рүүгээ чичлээд байдаг. Үнэнийг нь хэлсний төлөө хэвлэл мэдээллээр янз бүрийн юм гүтгээд янз бүрийн юм яриад байдаг. Энийгээ хэзээ болих юм бэ. Хааны алба халаатай, эзний алба ээлжтэй шүү дээ. Авч л байдаг албан тушаал, өгч л байдаг албан тушаал шүү дээ. Юундаа ялархаад, юундаа ямбархаад энэ төрийн үйл ажиллагааг ингэж гацаагаад байгаа юм бэ. Жилийн өмнө Эрдэнэбатын Засгийн газрыг огцруулах гээд өргөн барихад огцроод өгч байсан сайд нь би өөрөө сууж байна. Энэ Чойжилсүрэн сууж байна. Бид нар өргөн бариулчхаад төрийн ажил тасралтгүй байх ёстой гээд л ажлаа хийгээд явж л байсан шүү дээ. Юу болоод энэ ард түмний амьдрал эдийн засгийн амьдрал улс орны энэ амьдралын хамгийн амин чухал энэ асуудлыг хэлэлцэж байхад ингээд энэ сайд нар нь байхгүй. Мэргэжилтнүүдтэй юу ярих юм бэ. Яамны мэргэжилтнүүдтэй. Үүндээ одоо нэг цэг тавих цаг болсон байна. Одоо аль юм бүр энэ тоглоомоор муур хулгана болж бие биеэ хөөцөлдөж тоглох юм бэ. 
Тийм учраас бол би одоо энэ санал дээр маш яаралтайгаар Засгийн газар энэ арга хэмжээ авч нэн яаралтай гэдэг санал дээр нэмж өгөхийг би санал гаргаж байгаа юм. Үүний чинь төлөө л энэ Засгийн газрыг огцор гээд байгаа шүү дээ. Жидүү ярихаар, хариуцлага ярихаар, шатахууны үнийг тавиад туусан энэ салбарын сайдтайгаа хариуцлага ярь гэхээр хаа байсан хотын даргатай очоод хариуцлага тооцдог ийм шударга ёс байдаг юм уу. Ийм хариуцлагын систем Монголын төрд үйлчлэх юм уу. Жидүүчид авсан сайд нарыгаа оруулж ирж хариуцлага тооц. Нийгмийн бухимдлыг дараа нийгмийн шударга ёсны нэхэмжлэлд хариулт өг гэхээр бүлгийн даргаа огцруулаад явдаг ийм л юм байгаа шүү дээ. Ийм Засгийн газар хариуцлага алдаад ажлаа хийхгүй байгаа, төрийн ажлыг гацаагаад байгаа салбарын нэр хүндийг салбарын ажлыг унагаагаад байгаа ард түмний энэ халаасыг тэмтэрч эдийн засгийг туйлдуулаад байгаа энэ сайд нартай хариуцлага тооц гэдгийг л би Их Хуралд хэлээд байгаа шүү дээ. Чадахгүй бол Их Хурлын тар гэж байгаа шүү дээ. Энэ сайд нарыг оруулж ир зарчмын саналтай байна. Энэ чухал асуудал ярьж байхад. 
Б.Чойжилсүрэн: Байнгын хорооныхон Хүрэлбаатар сайд, Содбаатар сайд нарыг дуудъя. Хүрэлбаатар сайдыг дуудъя. Содбаатар сайдыг дуудъя. Сангийн яамнаас хэн хэн байна. Сайдаа дууд. Халтар дэд сайдаа, сайдаа дууд. 
Сангийн яамны Сүх-Очир оо чи сайдаа ирэх хооронд тайлбар хийж бай. Тэр хоёрдугаар микрофон дээр суугаад. Гишүүдэд мэдээлэл болгоод уржигдар бид нар Сангийн сайдаас бичиг асуусан. Албан бичгээр асуусан. Миний гарын үсэгтэй бичиг очсон байгаа. Өнгөрсөн хугацаанд 1998-2015 онд хэчнээн төгрөгийн татварыг онцгой албан татвараар хураасан юм бэ. Энэ хариу ирсэн байна. 73.8 тэрбум төгрөгийг төлсөн гэж. Тэгэхээр энэ зээлийн дагуу алданги нь хэд юм. Үндсэн төлбөр нь хэд юм. Ямар зарчмаар суутган тооцох талаар гишүүдэд тайлбар өгч бай сайдаа иртэл. 
Ажлын хэсгийн гуравдугаар микрофоныг өгье. Сүх-Очир оо.

Б.Сүх-Очир: Та бүхэнд энэ өдрийн мэндийг хэлье. Сангийн яамны өрийн удирдлагын хэлтсийн дарга Сүх-Очир. Яг татвартай холбоотой нийт тооцоологдсон татварын хэсгийг манай орлогын хэлтсийн дарга Тэлмүүн одоо хариулчих байх. Өрийн хувьд бол Японы Мон П-2, Мон П-1 гээд хоёр төсөл Улаанбаатар төмөр зам дээр хэрэгжсэн байгаа. Тэгээд эдгээрийн үндсэн төлбөрийг бол Улаанбаатар төмөр зам 2007 он хүртэл бол уг нь ямар ч асуудалгүй яваад ирсэн юм. 2007 оноос 2011 он хүртэл Улаанбаатар төмөр зам алданги төлж байгаад 2011 оноос хойш ер нь бол бараг төлөхөө байсан. Мон П-1, Мон П-2 гэрээний хувьд бол гэрээний 3.5 дугаар заалт дээр зээлдэгч нь төлбөрийн үүргээ гүйцэтгээгүй нөхцөлд жилийн 8 хувийн алданги төлнө гэсэн заалттай байдаг. Үүний дагуу тооцоолохоор татварын илүү төлсөн гэж үзээд байгаа 73 тэрбум төгрөгөөс бол алданги бол ойролцоогоор 31 тэрбум төгрөг хүүгийн төлбөр 16-17 тэрбум төгрөг. Бусдын болон үндэсний тооцоод хасах боломжтой гэж үзэж байгаа. Засгийн газраар 2006 онд батлагдсан дамжин зээлдүүлэх гэрээний журам дээр бусад Монгол Улсын хууль дээр бол эхлээд алдангийг эхлээд суутгаж авах ёстой. 

Хоёрдугаарт нь хүүгийн төлбөрийг суутгаж авах ёстой. 

Гуравдугаарт нь үндсэн төлбөрөөс хассан гэсэн зарчим байдаг. Энэ зарчмын дагуу бид нар илүү төлөлтийг бол суутгана гэсэн бодолтой байгаа. 

Б.Тэлмүүн: Сайн байна уу? Сангийн яамны Төсвийн орлогын хэлтсийн дарга Тэлмүүн. Улаанбаатар төмөр зам компани бол 1998-2015 оны хугацаанд бол 73.8 орчим тэрбум төгрөгийн онцгой албан татварыг бол төлсөн байгаа. Тэгээд онцгой албан татвараас чөлөөлөх тухай 2016 оны 9 сарын 7-ны өдөр батлагдсан хуульд өөрчлөлт оруулах замаар бол энэ Улсын Их Хурал өөрт олгогдсон бүрэн эрхийн хүрээнд татвараас чөлөөлж татварын илүү төлөлт үүсгэж ингэж суутган тооцох ийм байдлаар хуулийн төслийг өргөн барьсан. 

Б.Чойжилсүрэн: Тэгэхээр ажлын хэсэг одоо энэ өнгөрсөн хугацаанд төлсөн нийт татварын хэмжээ 73.8 тэрбум болж байгаа юм байна. ОХУ одоо энэ 73.8 тэрбум төгрөгдөө илүү төлсөн байна. Алданги тооцно гэсэн ийм асуудал тавьдаг юм уу, тавьдаггүй юм уу? Хэн хариулах юм бэ? Халтар дэд сайд хариулчих. Нэг номерын микрофон. 

Л.Халтар: Чойжилсүрэн гишүүний асуултад хариулъя. ОХУ-аас ийм асуудлыг тавьдаг. Хоёр чиглэлээр тавьдаг. Нэгдүгээрт 49 оны хэлэлцээрээр зохицуулагдаж байгаа энэ дээр төлөх ёсгүй юмыг төлсөн учраас бид нар энэ дээр тодорхой алдангийг тавина гэдэг асуудлыг нэг бус удаа тавьсан. 

Хоёрдугаарт нь Байнгын ярьж байдаг зүйл бол тарифын асуудал байгаа юм. Хэрвээ одоо Монголын Засгийн газраас ийм асуудлыг тавьж байгаа бол алдагдалтай бүх тарифуудыг алдагдалгүй түвшинд авч ир гэж. Би ганц жишээ та бүгдэд хэлье. 2018 оны төгсгөл гэхэд дотоодын зорчигч тээврээс Улаанбаатар төмөр зам 28 тэрбум төгрөгийг алдагдал хүлээнэ. Өнгөрсөн 17 онд 25.2 тэрбум байсан. 

Хоёрдугаарт нь нүүрс, нефть, хүнсний ачаа, барилгын материал гээд стратегийн зориулалттай гол гол ачаанууд нийгмийн чиглэлийн энэ ачаанууд бүгд өртгөөсөө доогуур байгаа. Энэ дээр интексаци хийх асуудлыг бас сөргүүлж тавьдаг юм. Байдал бол ийм жаахан хүндхэн талтай. Энийг бол Монгол Улсын хувь нийлүүлсэн нийгэмлэг Улаанбаатар төмөр замын ерөнхий хорооны хурал бүр дээр Монгол Улсаас айлчилж байгаа төрөл бүрийн айлчлалын хүрээнд энэ асуудлыг байнга тавьдаг. Тэгэхээр үүнтэй уялдуулаад дараагийн асуудал бас гарч ирэх юм байгаа юм. Баярлалаа. 

Б.Чойжилсүрэн: Тэгэхээр энэ Нямдорж сайд тайлбар өгье. 

Ц.Нямдорж: Энэ яах вэ дээ би Засгийн газрыг төлөөлөөд ярья. Наадах чинь ийм л эд шүү дээ. 49 оны гэрээгээр бүх төрлийн татвараас төмөр замыг чөлөөлнө гээд Монголын тал үүрэг хүлээчихсэн. Тэгээд байж байсан чинь 99 онд байна уу даа онцгой татварын хууль батлаад оныг нь андуурч байж магадгүй шүү. 98 он. Тэгээд онцгой татварыг нь төмөр замаас аваад явсан. Оросын тал 49 оны гэрээгээ та нар зөрчиж байна гэж ийм асуудал яригдаж байгаа. 2015 онд Сайханбилэг Ерөнхий сайд байхдаа Санктпетербургийн форумд оролцох үедээ Медведевтэй уулзаад цаашдаа бид нар ийм онцгой татвар авахгүй гэрээгээ биелүүлнэ гэж хэлээд тэгээд ирснийхээ дараа Их Хурлаар тэр чөлөөлөх хуулийг нь хийгээд өнөө хүрч байгаа л эд л дээ. Оросын тал бол та нар 98 оноос энэ хууль батлах хүртэлх хугацааны татварт авсан мөнгөөр төмөр замын буцаах маягийн ийм шийдвэр гаргачхаач ийм байдлаар энэ төмөр замын хүндрэлийг хоёр талаасаа анхаараад шийдье гэсэн саналтай байна. Тэр санал явсаар байгаад Засгийн газраар дэмжигдээд би энэ юунд нь оруулж ирдэг төсөлд нь гарын үсэг зураад үзэл баримтлалыг нь нотолсон юм. Ийм л юм явж байгаа юм. Эд нар бол яг л ийм л хариулт хэлэх байх л даа. Эд нарт өөр юм байхгүй байх. 

Зүгээр өмнө нь өөр хүлээж авах болохооргүй хувилбарууд яриад дэмжигдэхгүй байгаа нь тэр Японы зээлийн юуг яана ч гэнэ үү. Тийм юмнууд болоод байсан учраас одоо энэ орж ирсэн юмыг нь нэг хэлэлцээд энэ нэг эцэс төгсгөлгүй маргааныг дуусгамаар байна. Энэ дээр төсвийн байнгын хорооны гишүүд зөв ойлгоно байх гэж бодож байна. Би зөв ярьж байгаа биз юм андуураагүй биз. Яг л ийм асуудал байгаа тийм ээ. Энэ маань бас төрд зүтгэж байсан ахмад хүмүүс байна. Энэ зовлонгоо л ярих гэж байгаа биз дээ. Би эд нарыг бас төлөөлөөд учир начрыг нь та бүхэнд хэлье гэж бодсон юм. Одоо энэ дээр маргалдаад дагуулж өөр маргаан үүсгээд яах вэ. Энийг нэг салъя хэдүүлээ ийм л санал, тайлбар байна. Энэ бол Засгийн газрын тайлбар шүү миний тайлбар биш. 

Б.Чойжилсүрэн: Нямдорж сайдад баярлалаа. Тэгэхээр Халтар сайдаа Замын сайд, Сангийн сайд хоёрыг дуудна аа. Энэ асуудлыг одоо жишээлбэл энэ 73.8-ыг шийдлээ гэхэд дараа нь алдангид зөрүүлээд янз бүрийн тариф хөндөнө гэдэг юм гүйцэд шийдэгдээгүй юм байна шүү дээ. Тэгэхээр энэ Сангийн сайд, Зам тээврийн сайд хоёр ирж энийг нэг талдаа гаргах хэрэгтэй. Энэ асуудлыг энэ хэлэлцээрийг дуусгах хэрэгтэй. Олон дахин явж байгаа. Хоёр сайдыг дуудъя. Ингээд түр хойшлуулаад хоёр дахь асуудлаа хэлэлцэж байна. Сайд нараа дуудаарай. 

Хүрэлбаатар сайд, Содбаатар сайд нарыг ирэх хүртэл хоёр дахь асуудлаа хэлэлцэж байя. 

Монгол Улсын Ерөнхий аудиторыг албан тушаалаас нь түдгэлзүүлэх тухай асуудлыг хэлэлцье. 

Доржсүрэнгийн  Хүрэлбаатарыг Монгол Улсын Ерөнхий аудиторын албан тушаалаас түдгэлзүүлэх саналыг Монгол Улсын Их Хурлын дарга М.Энхболд танилцуулна. 

М.Энхболд: Төсвийн байнгын хорооны гишүүдийн энэ өдрийн амгаланг айлтгая. Албан тушаал эрх мэдлээ ашиглаж өөрийн болон хамаарал бүхий компанидаа жижиг, дунд үйлдвэрлэлийг дэмжих сангаас зээл авсан байж болзошгүй үйлдэлд Улсын Их Хуралд үйл ажиллагаагаа хариуцан тайлагнаж байдаг Монгол Улсын Үндэсний аудитын газрын Ерөнхий аудитор Хүрэлбаатар холбогдож энэ талаар би 11 сарын 14-ний өдөр Ерөнхий аудитор Хүрэлбаатартай уулзаж энэ төрийн өндөр албан тушаалыг хаших ёс зүйн эрхгүй гэдэг талаар өөрт нь таниулж, ойлгуулж албан тушаалаасаа чөлөөлөгдөх ийм шаардлагыг тавьсан. Ерөнхий аудитор Төрийн аудитын тухай хуульд заагдсаны дагуу энэ хуулийн 13 дугаар зүйлийн 10-т заагдсаны дагуу бол 11 дүгээр сарын 19-ний өдөр өөрийнхөө үүрэг ажлаас түдгэлзүүлэх энэ хүсэлт юмаа бол ирүүлсэн. Энэ талаар нь бол Улсын Их Хурлын Тамгын газар холбогдох хууль хяналтын байгууллагаас тодруулах мэдээллүүдийг нь бол авсан. Ингээд хуулийн өнөөгийн нөхцөл боломж бололцоо хүрээний хувьд бол Төрийн аудитын тухай хуулийн 13.10 дугаарт зааснаар бол Улсын Ерөнхий аудитор гэмт хэрэгт сэжиглэгдсэн болон шүүхийн шийдвэр гарах хүртэл Улсын Их Хурал албан тушаалаас нь түдгэлзүүлэх бас гэмт хэрэг үйлдсэн нь нотлогдсон шүүхийн шийтгэх тогтоол хүчин төгөлдөр болсон бол албан тушаалаас нь огцруулна гэсэн. Мөн хөдөлмөрийн тухай хуулийн 44 дүгээрт заагдсаны дагуу бол Монгол Улсын Ерөнхий аудитор Д.Хүрэлбаатарыг албан тушаалаас нь түдгэлзүүлэх энэ асуудлыг Улсын Их Хуралд өнөөдөр тавьсан байгаа. Энийг хэлэлцэж шийдвэрлэж өгөхийг хүсье6 

Б.Чойжилсүрэн: Энхболд даргад баярлалаа. Монгол Улсын Ерөнхий аудиторыг албан тушаалаас нь түдгэлзүүлэх саналтай холбогдуулан асуулт асууж, үг хэлэх гишүүдийн нэрсийг авъя. Хамт юм байна. 

Мөнхбат гишүүнээр тасалъя. Мөнхбат гишүүн асуулт асууж үгээ хэлье. 

Ж.Мөнхбат: Жидүү гэдэг нэг айхтар юм энэ уг нь малд л жидүүтэнэ гэж өвчин байдаг юм л даа. Монголын төр жидүүтээд сүүлийн үед. Айхтар юм болоод нийгмийн бухимдал ард түмний дургүйцэл жинхэнээсээ жижиг дунд үйлдвэрлэлийн бизнес эрхэлж байгаа татвар төлөгч ажлын байр бий болгогч нарын бухимдал дээд цэгтээ хүрсэн энэ бас аргагүй ээ. Үүнтэй холбоотой олон хариуцлагын асуудал яригдаж байгаа юм. Хүрэлбаатар даргыг сайн байна гэж бодож байна. Бас Монголын төрд зөв жишиг үзүүлж байна. Олон сайд нар олон эрх мэдэлтнүүд албан тушаалтайгаа зууралдаж хойшоо сууж байхад энэ хүн хуулийн дагуу асуудлаа шийдүүлье гээд Улсын Их Хуралд оруулж ирж байгаа. Бас нэг талаасаа Монголын төрийн зөв жишиг шүү дээ. Бид энэ хүнийг одоо бас үнэлэх хэрэгтэй. Би бол Ерөнхий аудитор Хүрэлбаатарыг сайн ажиллаж байсан гэж бодож байгаа. Ажлаа сайн хийж байгаа, мэргэжлийн. 

Өнөөдөр яах вэ жидүү гэж нэг айхтар юманд Монголын төр нэрвэгдсэн. Энэ бол санамсаргүй л явдал болсон байх. Гэхдээ хэдийгээр хууль зөрчөөгүй буруугүй ч  гэсэн өнөөдөр ингээд хариуцлагаа хүлээе. Хуулийн дагуу асуудал шийдэж өгөөч гээд орж ирж байгаа нь энэ нэг талаараа сайн жишиг болж байна. Энэ олон сайд нар Засгийн газрын томилогдсон олон албан тушаалтнууд албан тушаал, сайдын суудалтайгаа зууралдах биш энэ Хүрэлбаатар даргаас суралцах ёстой гэж ингэж бодож байна. Энэ жидүүтэй холбоотой асуудлаар Улсын Их Хурлын дарга бас Улсын Их Хуралд хариуцлага тооцож эхэлж байгаа юм байна. Ерөнхий аудитор томилдог байгууллагынхаа удирдлагатай хариуцлага тооцож байна. Ёс зүйн хороонд энэ холбогдсон гишүүдийн асуудлыг хэлэлцэх чиглэл өгсөн байна лээ. Монгол Улсын Ерөнхийлөгч бас алхам санаачилгууд хийгээд эхэлсэн. Өөрийнхөө зөвлөхийг, өөрийнхөө хэвлэлийн албаны даргыг ажлаас нь чөлөөлсөн байна лээ. Ерөнхийлөгчийн институтэд байдаг. 

Харин Засгийн газар маань энэ жидүүгийн хариуцлага дээр нэг л унжгар байгаад байгаа юм л даа. Улсын Их Хурлын гишүүд шахаж шаардаад нийгэм, ард түмэн шахаж шаардаад байхад жидүүтсэн сайд нараа оруулж ирдэггүй. Жидүүгийнхээ хариуцлагыг ярьдаггүй. Хариуцлага нь бүүр төөрөөд тэнсэн сум шиг яваад өгдөг. Жидүүд холбогдсон сайд нартайгаа хариуцлага албан тушаалтнуудтайгаа хариуцлага тооц гэж шаардлага өгсөн гишүүнтэй нь Бүлгийн даргатайгаа хариуцлага тооцоод явдаг. Жидүүтсэн сайд нартайгаа хариуцлага тооц гэхээр хаа байсан мөрөөрөө ажлаа хийж байгаа хотын дарга руу яваад өгдөг. Нөгөө нисдэг бор морийг нь намнаад ирээч гээд явуулсан чинь нисдэггүй бор морийг нь намнаад ирлээ гэдэг шиг л ийм л юм болоод байгаа юм. Би тэгээд Их Хурлын даргаас асууя. Энэ Засгийн газрын зүгээс энэ жидүүтсэн сайд нартайгаа хариуцлага тооцъё гэдэг энэ асуудлыг ер нь Их Хуралд энэ сайд нар чинь Их Хурлаас томилогддог шүү дээ Засгийн газар. Түүнээ биш тэнгэрээс буугаад ирсэн амьтад бас биш л дээ. Их Хурлын дарга танд ийм хандсан ийм зүйл байна уу, үгүй юу? Жидүүтсэн сайд нартайгаа хариуцлага тооцъё гэж. Энэ Засгийн газар энэ Ерөнхий сайдыг байж байгаа байдлыг харахаар Их Хурлын Ерөнхийлөгчийн институт, бусад институт энэ жидүүтэй холбогдсон албан тушаалтантайгаа хариуцлага яриад эхэлсэн. Хүмүүс нь өөрсдөөсөө эхлээд өргөдлөө өгөөд ёс суртахууны хариуцлага хүлээж байгаа. Зөв жишиг тогтоож байгаа. Сайд нар нь зууралдаастай таг, сандал ширээтэйгээ. Тэр байтугай одоо ингээд энэ валютын ханшийн асуудал ярихаар, шатахууны үнийн өсөлтийн асуудал ярихаар ард түмний амьдрал түрүүвчийг, халаасыг тэмтэрч байгаа энэ асуудлыг ярьж байхад сайд нар нь байдаггүй. 

Байнгын хорооны хурал хийх гэхээр хориг хэлэлцэх гэхээр сайд нар нь байдаггүй. Ийм л байдалтай сүүлийн хэд хоногийг хэдэн долоо хоногийг энэ Монголын төр туулж байна шүү дээ. Тийм ч учраас би энэ Засгийн газрыг огцор гээд байгаа юм. Тийм ч учраас энэ томилсон сайд нартайгаа хариуцлага тооцож чадахгүй бол энэ Улсын Их Хурлыг би тар гэж хэлээд байгаа юм. Тараана гэж хэлээд байгаа юм. Өнөөдөр нэг Хууль зүйн байнгын хороо арай хийж нэг юм ирцээ хүргэж ажлаа хийж байх шиг байна. Нээрэн одоо валютын ханш ярихаар сангийн сайд нь байдаггүй. Төмөр замын түлшний асуудал ярихаар Уул уурхайн сайд, Зам, тээврийн сайд нь байдаггүй. Сангийн сайд нь байдаггүй. Байнгын хороонд бүртгэлтэй Засгийн газрын гишүүд нь хуралдаа ирдэггүй. 

Сайд томилъё гэхээр Ерөнхий сайд нь орж ирдэггүй. Энэ чинь арай Монголын төрөөр тоглоно гэхэд арай хэтэрхий тоглож байгаа юм биш үү. Албан тушаал авна, сандал ширээ болно, дарга цэрэг болно гэхээр хамгийн түрүүнд орж ирээд суудаг. Чимээгүйхэн энэ Байнгын хороо, чуулганы танхимд. Асуудал хариуцлага ярихаар ингээд арагшаа суугаад байдаг. Энэ юмаа одоо болих хэрэгтэй. Энэ Монголын төр хэдхэн дарга нарын хувийн компани биш шүү. Тэр бол мөнгө шүү. Дарга нар бол зуурдынх шүү. Монголын төр бол Монгол ард түмний эрх ашиг бол үүрдийнх шүү. Тэгэхээр ийм асуудлыг оруулж ирсэн үү?

Б.Чойжилсүрэн: Энхболд дарга хариулах уу. Энхболд даргын микрофоныг өгье. 

М.Энхболд: Мөнхбат гишүүний асуултад хариулъя. Өнөөдрийн байдлаар Засгийн газраас, Ерөнхий сайдаас энэ жидүүгийн холбогдолтой асуудлаар Засгийн газрын гишүүдээс хариуцлага тооцох тухай ямар нэгэн орж ирсэн ярилцсан ийм асуудлууд байхгүй байна. 

Б.Чойжилсүрэн: Гишүүд асуулт асууж, Нямдорж гишүүний микрофоныг өгье. 

Ц.Нямдорж: Засгийн газар хуралдаад энэ зээлд холбогдсон Төрийн өмчийн хорооны дарга, нэг яамны дэд сайд хоёрыг албан тушаалаас нь чөлөөлснийг би бас та бүхэнд хэлэх нь зүйтэй байх гэж бодож байна шүү. 

Б.Чойжилсүрэн: Мөнхбат гишүүн тодруулъя. 

Ж.Мөнхбат: Манай энэ Ерөнхий сайд Засгийн газрын хариуцлагын сэлэм байгаа онохгүй байгаа юм. Сум нь тэнээд байгаа юм. Жидүүтсэн сайд нартайгаа хариуцлага тооц гэхээр газар, хэлтсийн дарга, агентлагийн дарга нараа цавчаад байх юм. Сайд нараа өмөөрөөд байдаг. Тэгээд энийгээ нэг айхтар мундаг хариуцлага тооцсон илд сэлмээ далайгаад сүх мунаа далайж байгаад балбаад эхэллээ, цавчаад эхэллээ гээд PR хийгээд байдаг. Тэр жидүүд холбогдсон сайд нарынхаа асуудлыг оруулж ирсэн бол энэ Засгийн газрыг өргөн барих асуудал хөндөгдөхгүй л байсан шүү дээ. Энэ жидүүд холбогдсон сайд нараа хаацайлаад байгаа болохоор чинь хамгаалаад байгаа болохоор чинь Монголын ард түмний нэхээд байгаа шаардаад байгаа бухимдаад байгаа энэ шударга ёсны нэхэмжлэлд нь хариулт өгч чадахгүй болохоор чинь л Засгийн газрын хүрээний асуудал хөндөгдсөн шүү дээ. 

Б.Чойжилсүрэн: Гишүүд асуулт асууж үг хэлж дууслаа. Санал хураалт явуулъя. 

Доржсүрэнхорлоогийн Хүрэлбаатарыг Монгол Улсын Ерөнхий аудиторын албан тушаалаас түдгэлзүүлэх нь зүйтэй гэсэн саналыг дэмжье гэсэн томьёоллоор саналаар санал хураалт явуулъя. 

Санал хураалт. Санал хураалтад 11 гишүүн оролцож, санал 100 хувиар дэмжигдлээ. Санал дэмжигдсэнтэй холбогдуулан чуулганы нэгдсэн хуралдаанд оруулан хэлэлцүүлэх Улсын Их Хурлын тогтоолын төслийг та бүхэнд танилцуулъя. Манайхан тараагаарай. Би уншиж байя. 

Д.Хүрэлбаатарыг Монгол Улсын Ерөнхий аудиторын албан тушаалаас нь түдгэлзүүлэх тухай. Монгол Улсын Их Хурлын тухай хуулийн 43 дугаар зүйлийн 43.1 дэх хэсэг. Төрийн аудитын тухай хуулийн 13 дугаар зүйлийн 13.10 дахь хэсгийг үндэслэн Монгол Улсын Их Хурлаас тогтоох нь. 

1.Доржсүрэнхорлоогийн Хүрэлбаатарыг Монгол Улсын Ерөнхий аудиторын албан тушаалаас нь түдгэлзүүлсүгэй. 

2.Энэ тогтоолыг 2018 оны батлагдсан өдрөөс эхлэн дагаж мөрдсүгэй гэсэн ийм тогтоолын төсөл байгаа юм байна. 

Энэ Доржсүрэнхорлоогийн Хүрэлбаатарыг Монгол Улсын Ерөнхий аудиторын албан тушаалаас нь түдгэлзүүлэх тухай Улсын Их Хурлын тогтоолын төслийг чуулганы нэгдсэн хуралдаанаар хэлэлцүүлж батлуулах нь зүйтэй гэсэн томьёоллоор санал хураалт явуулъя. 

Санал хураалт. Санал хураалтад 11 гишүүн оролцож санал 100 хувиар дэмжигдлээ. Санал хураалт явуулж дууслаа. 

Монгол Улсын Ерөнхий аудиторыг албан тушаалаас нь түдгэлзүүлэх талаар Байнгын хорооноос гарах санал, дүгнэлтийг Улсын Их Хурлын гишүүн Тогтохсүрэн гишүүн та танилцуулчих уу. Улаан гишүүн та танилцуулчих уу? Санал дүгнэлтийг. Тэгвэл Тогтохсүрэн гишүүн танилцуулна. 

Байнгын хорооныхоон ингэе. Сангийн сайд Хүрэлбаатар, Зам, тээврийн сай Содбаатар хоёрыг 14 цагт хүрэлцэн ир гээд 1 цагийн хугацаанд Байнгын хорооны хурлыг түр хойшлуулъя. 

ЗАВСАРЛАГА

Б.Чойжилсүрэн: Хоёр сайдыг иртэл хуралдааныг маргааш хүртэл хойшлуулъя. Хуралдааны цагийг жич зарлана. 

Дууны бичлэгээс буулгасан:


ПРОТОКОЛЫН АЛБАНЫ                                          

ШИНЖЭЭЧ
                                                  П.МЯДАГМАА

